
EKOLOGIK MA’LUMOTLAR OQIMLARINING 
SHAKLLANISH JARAYONI VA AMALDAGI 

AXBOROT TIZIMLARINING TAHLILI

Homidov Hamdam Hasanovich
Toshkent davlat iqtisodiyot universiteti,

“Raqamli iqtisodiyot” kafedrasi dotsenti, 
i.f.n.ORCID: 0009-0004-7439-3078

E-mail: lochinbekdavronbek@gmail.com 

Annotatsiya. Ushbu maqolada ekologik ma’lumotlar oqimlarining shakllanish jarayoni hamda amaldagi axborot 
tizimlarining tahlili raqamli iqtisodiyot sharoitida ko‘rib chiqiladi. Tadqiqotda qishloq xo‘jaligida raqamli texnologiyalar, 
masofaviy monitoring, sensor qurilmalar, sun’iy yo‘ldoshlar va uchuvchisiz uchish apparatlari asosida ma’lumotlarni yig‘ish 
hamda qayta ishlash mexanizmlari yoritilgan. Shuningdek, agrobiznesda raqamli platformalar, aqlli boshqaruv tizimlari va 
ekologik monitoring yechimlarini joriy etishning ishlab chiqarish samaradorligi hamda resurslardan oqilona foydalanishga 
ta’siri tahlil qilingan. Natijalar shuni ko‘rsatadiki, integratsiyalashgan raqamli axborot tizimlari ekologik monitoring sifatini 
oshiradi, boshqaruv qarorlarini aniqlashtiradi va qishloq xo‘jaligida barqaror rivojlanishni ta’minlashga xizmat qiladi.

Kalit soʻzlar: ekologik monitoring, ekologik ma’lumot oqimlari, raqamli texnologiyalar, qishloq xo‘jaligi, axborot tizimlari, 
raqamli iqtisodiyot, dronlar, sensorlar, aqlli qishloq xo‘jaligi.
Abstract. This article examines the formation process of ecological data flows and analyzes existing information 
systems in the context of the digital economy. The study highlights the mechanisms of data collection and processing in 
agriculture based on digital technologies, remote monitoring, sensor devices, satellites, and unmanned aerial vehicles. It 
also analyzes the impact of implementing digital platforms, smart management systems, and environmental monitoring 
solutions in agribusiness on production efficiency and rational use of resources. The results show that integrated digital 
information systems improve the quality of environmental monitoring, enhance managerial decision-making, and support 
sustainable agricultural development.

Key words: environmental monitoring, ecological data flows, digital technologies, agriculture, information systems, digital 
economy, drones, sensors, smart agriculture.
Аннотация. В данной статье рассматриваются процессы формирования потоков экологических данных и 
проводится анализ действующих информационных систем в условиях цифровой экономики. В исследовании 
освещаются механизмы сбора и обработки данных в сельском хозяйстве на основе цифровых технологий, 
дистанционного мониторинга, сенсорных устройств, спутников и беспилотных летательных аппаратов. Также 
проанализировано влияние внедрения цифровых платформ, интеллектуальных систем управления и решений 
экологического мониторинга в агробизнесе на эффективность производства и рациональное использование 
ресурсов. Результаты показывают, что интегрированные цифровые информационные системы повышают 
качество экологического мониторинга, улучшают управленческие решения и способствуют устойчивому развитию 
сельского хозяйства.

Ключевые слова: экологический мониторинг, потоки экологических данных, цифровые технологии, сельское 
хозяйство, информационные системы, цифровая экономика, дроны, сенсоры, умное сельское хозяйство.

K I R I S H
Raqamli iqtisodiyot sharoitida axborot oqimlarini samarali shakllantirish va boshqarish barcha tarmoqlarda, 

ayniqsa qishloq xo‘jaligi va ekologik boshqaruv tizimlarida muhim strategik ahamiyat kasb etmoqda. Zamonaviy 
raqamli texnologiyalar, masofaviy kuzatuv vositalari, sensor qurilmalar, sun’iy yo‘ldosh tasvirlari hamda 
uchuvchisiz uchish apparatlarining keng joriy etilishi ekologik ma’lumotlarni yig‘ish, qayta ishlash va tahlil qilish 
jarayonlarini sifat jihatidan yangi bosqichga olib chiqdi. Natijada ekologik ma’lumotlar oqimlarining hajmi, tezligi 
va aniqligi ortib, boshqaruv qarorlarini qabul qilishda muhim axborot manbaiga aylanmoqda.

Agrobiznes va qishloq xo‘jaligi tizimlarini raqamlashtirish jarayoni jadal sur’atlarda rivojlanmoqda. 
Rivojlangan davlatlar tajribasi shuni ko‘rsatadiki, raqamli texnologiyalarni keng qo‘llash ishlab chiqarish 
samaradorligini oshirish, resurslardan oqilona foydalanish, ekologik xavflarni kamaytirish va oziq-ovqat 
xavfsizligini ta’minlashda muhim omil hisoblanadi. Xususan, masofaviy monitoring, dronlar, aqlli sensorlar 
va geoaxborot tizimlari yordamida ekin maydonlari holatini kuzatish, o‘g‘itlash va kimyoviy ishlov berishni 
optimallashtirish, hosildorlikni prognozlash hamda logistika jarayonlarini boshqarish imkoniyatlari kengaymoqda.

Ekologik ma’lumotlar oqimlarining shakllanish jarayoni ko‘p manbali va murakkab tuzilishga ega bo‘lib, 
turli texnik vositalar, axborot platformalari hamda boshqaruv tizimlarining o‘zaro integratsiyasini talab etadi. 
Amaldagi axborot tizimlarining funksional imkoniyatlarini tahlil qilish, ularning samaradorligini baholash hamda 
yagona axborot maydonini shakllantirish masalalari dolzarb ilmiy-amaliy vazifa hisoblanadi. Ayniqsa, ochiq 
platformalar asosida qurilgan bilim va boshqaruv tizimlari ekologik ma’lumotlarni birlashtirish va ulardan 
qo‘shimcha qiymat yaratish imkonini beradi.

M A V Z U G A  O I D  A D A B I Y O T L A R  S H A R H I
Ekologik ma’lumotlar oqimlarini shakllantirish va ularni raqamli axborot tizimlari orqali boshqarish masalalari 

so‘nggi yillarda ilmiy adabiyotlarda keng yoritilmoqda. Tadqiqotlarda asosan raqamli iqtisodiyot sharoitida qishloq 
xo‘jaligi va ekologik boshqaruv tizimlarini transformatsiya qilish, ma’lumotlarni real vaqt rejimida yig‘ish hamda 
tahliliy platformalar orqali boshqaruv qarorlarini qo‘llab-quvvatlash masalalariga alohida e’tibor qaratilgan.

Xalqaro ilmiy manbalarda ekologik monitoring va agrobiznesni raqamlashtirish yo‘nalishidagi tadqiqotlar 
geoaxborot tizimlari, masofaviy zondlash, sun’iy yo‘ldosh kuzatuvlari va uchuvchisiz uchish apparatlari 
asosida ma’lumotlar yig‘ish samaradorligini oshirish bilan bog‘liq holda o‘rganilgan. Ushbu ishlarda ekologik va 
agrotexnik ma’lumotlar oqimini integratsiyalash, ko‘p manbali axborotlarni yagona platformaga jamlash hamda 
prognozlash modellarini qo‘llash orqali resurslardan oqilona foydalanish imkoniyatlari asoslab berilgan.

Raqamli texnologiyalarni qishloq xo‘jaligiga joriy etish bo‘yicha xorijiy tajribani tahlil qilgan tadqiqotlarda 
Xitoy va Rossiya tajribasi alohida ko‘rsatib o‘tiladi. Unga ko‘ra, dronlar, aqlli sensorlar, multikopterlar va 
avtomatlashtirilgan kuzatuv tizimlari yordamida ekin maydonlari holatini monitoring qilish, kimyoviy ishlov berish 
jarayonlarini optimallashtirish hamda hosildorlikni oshirishga erishilgan. Ilmiy ishlarda raqamli texnologiyalarni 
keng qo‘llash natijasida ishlab chiqarish samaradorligi va bandlik darajasi oshgani ta’kidlanadi.

Mahalliy va mintaqaviy tadqiqotlarda esa qishloq xo‘jaligida raqamli axborot tizimlarini joriy etish, ochiq 
bilim platformalarini yaratish, boshqaruv qarorlarini qabul qilishda axborot-kommunikatsiya texnologiyalaridan 
foydalanish masalalari yoritilgan. Ushbu ishlarda axborot tizimlari orqali ekologik va ishlab chiqarish 
ma’lumotlarini birlashtirish, logistika, resurslar taqsimoti va prognozlash jarayonlarini raqamlashtirish muhim 
yo‘nalish sifatida baholanadi.

T A D Q I Q O T  M E T O D O L O G I YA S I
Ushbu tadqiqot ekologik ma’lumotlar oqimlarining shakllanish jarayoni va amaldagi axborot tizimlarini 

tahlil qilishga qaratilgan bo‘lib, unda analitik, solishtirma va statistik metodlar qo‘llanildi. Tadqiqot davomida 
O‘zbekiston hududidagi qishloq xo‘jaligi maydonlaridan, fermer xo‘jaliklaridan, shuningdek, sun’iy yo‘ldosh 
tasvirlari, dronlar va sensorlar yordamida olingan real vaqt rejimidagi ma’lumotlar yig‘ildi. Bundan tashqari, 
rivojlangan mamlakatlar, xususan, Xitoy va Rossiya tajribasiga oid ilmiy maqolalar, hukumat hisobotlari 
hamda statistik ma’lumotlar tahlil qilindi. Axborot tizimlarining samaradorligini baholash va ma’lumotlar oqimini 
tushuntirish uchun grafiklar, jadvallar va diagrammalardan foydalanildi. O‘zbekiston amaliyoti rivojlangan 
mamlakatlar tajribasi bilan solishtirilib, raqamli texnologiyalarni joriy etishning samaradorligi va istiqbollari 
aniqlandi.

T A H L I L  V A  N A T I J A L A R
Bugungi kunda shiddat bilan rivojlanib borayotgan raqamli iqtisodiyot sharoitida zamonaviy texnologiyalar 

agrobiznesning ajralmas qismi bo‘lib xizmat qilmoqda. Shu sababli o‘z faoliyatida zamonaviy raqamli 
texnologiyalardan foydalanmaydigan fermer xo‘jaliklari yoki qishloq xo‘jaligi xoldinglarini tasavvur qilish juda 
qiyin. Biroq ko‘pchilik foydalanuvchilar raqamli texnologiyalarning imkoniyatlaridan faqat ularning asosiy 
funksiyalari doirasida foydalanish bilan cheklanmoqda.

Rivojlangan xorijiy tajribadan ko‘rish mumkinki, raqamli iqtisodiyot Xitoy yalpi ichki mahsulotining 30,6 
foizini tashkil etadi. Uning rivojlanishi natijasida mamlakatda 2,8 million yangi ish o‘rni yaratilgan hamda ish bilan 
bandlikning yillik o‘sishi 21 foizni tashkil etgan. Shubhasiz, raqamli iqtisodiyot so‘nggi yillarda Xitoy iqtisodiy 
rivojlanishining eng jadal sohalaridan biriga aylandi. Xitoyda har kuni 42 mingdan ortiq uchuvchisiz uchish 
qurilmalaridan foydalaniladi. Umuman olganda, ular har kuni 1,2 milliondan ortiq parvozni amalga oshiradi. 

Xitoy 2021-yilda qishloq xo‘jaligida foydalaniladigan multikopterlarni rivojlantirishga 10 million yuan (taxminan 
1,5 million AQSh dollari) miqdorida sarmoya kiritgan.

Rossiya qishloq xo‘jaligida ham mazkur texnologiyalardan foydalanish natijasida 2021-yilda har kuni 
taxminan 40 gektar ekin maydonlariga kimyoviy ishlov berish amalga oshirilgan.

Har bir boshqaruv yechimlari platformasi qishloq xo‘jaligi mahsulotlarini yetishtirish, yetkazib berish va 
sotish logistika jarayonlarini boshqarish, shu jumladan kuzatuv tizimlari, urug‘chilik va genetik fond platformasini 
shakllantirish, o‘g‘itlar hamda kimyoviy vositalarni qo‘llash jarayonlarini boshqarish uchun ochiq platforma 
asosida qurilishi lozim. Yaratiladigan asosiy platforma bilim platformasi bo‘lib, u zarur dasturlarni ishlab chiqish 
va fermer xo‘jaliklari uchun qo‘shimcha qiymatni oshirish maqsadida zamonaviy axborot-kommunikatsiya 
texnologiyalari imkoniyatlarini taqdim etadi hamda ushbu yo‘nalishlar bo‘yicha mutaxassislar bilan hamkorlikda 
faoliyat yuritishni talab etadi (1-rasm).

1-rasm. Qishloq xo‘jaligida raqamli texnologiyalarni qo‘llashning asosiy yo‘nalishlari

Qishloq xo‘jaligi iqtisodiyotning muhim tarmoqlaridan biri bo‘lib, u aholini oziq-ovqat bilan hamda sanoatning 
qator tarmoqlarini xomashyo bilan ta’minlaydi. Davlatning oziq-ovqat xavfsizligi ham bevosita ushbu tarmoq 
holatiga bog‘liqdir. Qishloq xo‘jaligi tarmog‘ining raqobatbardoshligi esa qishloq xo‘jaligi korxonalarining texnik 
jihozlanishi va sohaga innovatsion texnologiyalarning joriy etilish darajasiga bevosita bog‘liq.

Mamlakatimizda qishloq xo‘jaligi sohasi tobora yuqori texnologiyali bo‘lib bormoqda. Ma’lumotlar 
ekin maydonlari, fermalarda joylashgan qurilmalar, sensorlar, qishloq xo‘jaligi texnikasi, meteorologiya 
stansiyalari, sun’iy yo‘ldoshlar va dronlardan olinmoqda. Ushbu ma’lumotlar ishlab chiqarish jarayonlarining 
turli ishtirokchilaridan bir joyda to‘planib, yagona axborot maydoniga integratsiyalashadi. Bu esa xavflarni 
minimallashtiradigan va qishloq xo‘jaligi ishlab chiqarishining rentabelligini oshiradigan to‘g‘ri qarorlar qabul 
qilish imkonini beradi.

Raqamlashtirish qishloq xo‘jaligining barcha tarmoqlariga ta’sir ko‘rsatmoqda va quyidagi yo‘nalishlarda 
amalga oshirilmoqda:

1.	 Agrosanoat kompleksini boshqarishda raqamli texnologiyalar. Ushbu yo‘nalish agrobiznesni boshqarish 
uchun dasturiy, texnik va axborot ta’minoti, shuningdek, ixtisoslashtirilgan ma’lumotlar bazalarini yaratish va 
joriy etishni o‘z ichiga oladi.

2.	 “Aqlli yerdan foydalanish”. Bu yo‘nalish qishloq xo‘jaligida yer resurslarini rejalashtirish va ulardan 
foydalanishning intellektual tizimlarini joriy etishni nazarda tutadi.

3.	 “Aqlli maydon”. Ushbu yo‘nalish tuproq, o‘simliklar va umuman atrof-muhit holati to‘g‘risidagi 
ma’lumotlarni to‘plash hamda ulardan foydalanishda raqamli texnologiyalarni joriy etishni nazarda tutadi.

4.	 “Aqlli bog‘”. Bu yo‘nalish robotlashtirilgan texnika, uchuvchisiz uchish apparatlari va agregatlar 
yordamida bog‘dorchilik mahsulotlarini yetishtirishning barcha texnologik jarayonlarini tayyorlash, amalga 
oshirish va nazorat qilish uchun intellektual tizimlarni (sun’iy intellekt, neyron tarmoqlar va boshqalar) yaratishni 
o‘z ichiga oladi.

5.	 “Aqlli issiqxona”. Ushbu yo‘nalish yopiq sharoitda mahsulot sifatini nazorat qilishning kompleks 
texnologiyalarini ishlab chiqishni nazarda tutadi.

Hozirgi kunda O‘zbekiston hududida rivojlangan mamlakatlar tajribasi asosida ishlab chiqarilgan zamonaviy 
uchuvchisiz uchish apparatlaridan foydalanishni kengaytirish maqsadida O‘zbekiston Respublikasi Davlat soliq 
qo‘mitasi tizimidagi “Geoinformkadastr” davlat unitar korxonasi tomonidan zamonaviy texnologiyalarni joriy 
etish va ulardan samarali foydalanish bo‘yicha muhim uslubiy-amaliy ishlar amalga oshirilmoqda. Jumladan, 
qishloq xo‘jaligi ekinlarining holati va maydonlarini monitoring qilish ishlari zamonaviy texnologiyalar, ya’ni 
PHANTOM-4 PRO va PTERO J1 uchuvchisiz uchish apparatlari yordamida olib borilmoqda.

So‘nggi yillarda sohada amalga oshirilayotgan islohotlar natijasida mamlakatimizda yetishtirilayotgan 
qishloq xo‘jaligi mahsulotlari hajmining yildan yilga ortib borayotgani kuzatilmoqda. O‘zbekistonda qishloq 
xo‘jaligi sohasi avvalgidek emas, balki ilm-fanga asoslangan zamonaviy yo‘nalishlardan biriga aylanib 
bormoqda. Chunki bugungi qishloq xo‘jaligi tizimi bir necha yil avvalgisidan tubdan farq qiladi. Bunga nafaqat 
ilg‘or texnikalarning joriy etilishi, balki sohani tubdan takomillashtirish, ishlarni tashkil etishda resurs tejamkor, 
eng so‘nggi innovatsion va raqamli texnologiyalarni qo‘llash orqali erishilmoqda.

Ilm-fan yutuqlari hamda olimlarning izlanish va tajribalariga asoslangan ushbu texnologiyalar yerga 
ishlov berishdan tortib tayyor mahsulot olishgacha bo‘lgan jarayonlarni ortiqcha mehnat va sarf-xarajatlarsiz, 
zamonaviy texnika va raqamlashtirilgan uskunalar yordamida aniq hamda puxta amalga oshirish imkonini 
bermoqda. Natijada yurtimizda qishloq xo‘jaligi yerlarida raqamli axborot tizimlarini joriy etish ko‘lami tobora 
kengayib bormoqda (1-jadval).

1-jadval. Qishloq xо‘jaligi mahsulotlari umumiy hajmining о‘sish sur’ati (yillik foizda)

T/r Hududlar
Yillar

2018 2019 2020 2021 2022
О‘zbekiston Respublikasi 100,2 103,3 102,7 103,9 103,6

1. Qoraqalpog‘iston Respublikasi 100,6 107 102,3 104,2 103,7

2. Andijon viloyati 106,3 103 101,1 104,5 102,3

3. Buxoro viloyati 102,9 103,6 101,9 104,7 103,9

4. Jizzax viloyati 99,7 106,4 102,7 104,2 101,8

5. Qashqadaryo viloyati 96,5 101,4 103,7 101,3 104,9

6. Navoiy viloyati 102,1 101,6 103,3 104,4 103,8

7. Namangan viloyati 102,2 102,7 104 107 105,7

8. Samarqand viloyati 94,1 103,1 102,5 103,1 102,3

9. Surxondaryo viloyati 97,2 103,5 105,3 104,2 101,7

10. Sirdaryo viloyati 96,5 108,4 101,8 103,8 103,9

11. Toshkent viloyati 98,8 101,1 100,1 104,1 104,2

12. Farg‘ona viloyati 109,7 103,5 104,9 103,2 104,9

13. Xorazm viloyati 98 103,8 101,7 102,9 103,9

Shuni alohida ta’kidlash kerakki, fermerlar kamroq resurslar bilan ko‘proq oziq-ovqat mahsulotlarini 
ishlab chiqarishlari zarur. Biroq ushbu natijaga erishish uchun ular raqamli texnologiyalarning zamonaviy 
tendensiyalarini o‘zlashtirishlari va ularni bevosita faoliyatlariga tatbiq etishlari lozim. Buning uchun qishloq 
xo‘jaligi ishlab chiqarish texnologiyalarida sezilarli yutuqlarga erishish talab etiladi. Ushbu sohada raqamli 
texnologiyalarni qo‘llamaslik global raqobatda ortda qolishni anglatadi.

Bozorda raqobatbardoshlikni saqlab qolish uchun iste’molchilarning talab va ehtiyojlariga muvofiq mahsulot 
taklifini prognoz qilish zarur. Rejalashtirish va boshqaruv qarorlarini to‘g‘ri qabul qilish uchun qishloq xo‘jaligi 
mahsulotlari ishlab chiqaruvchilari sun’iy yo‘ldosh tasvirlari, yuqori texnologiyali sensorlar va boshqa raqamli 
texnologiyalardan foydalanish imkoniyatiga ega bo‘lishlari lozim.

X U L O S A  V A  T A K L I F L A R  
Raqamli texnologiyalar va ekologik ma’lumotlar oqimlarini tizimli ravishda joriy etish qishloq xo‘jaligi 

sohasida samaradorlikni sezilarli darajada oshiradi. Zamonaviy dronlar, sun’iy yo‘ldosh tasvirlari, sensorlar va 
intellektual tizimlar yordamida olingan real vaqt rejimidagi ma’lumotlar yagona axborot maydonida to‘planib, 
ishlab chiqarish jarayonlarini rejalashtirish, nazorat qilish va boshqarish imkonini beradi. Shu orqali fermerlar 
resurslarni tejagan holda hosildorlikni oshirish hamda mahsulot sifatini nazorat qilish imkoniyatiga ega bo‘ladilar.

Rivojlangan mamlakatlar tajribasi shuni ko‘rsatadiki, raqamli texnologiyalarni joriy etish iqtisodiyotga 
sezilarli hissa qo‘shadi, ish bilan bandlikni oshiradi va mahsulot yetishtirish jarayonlarini raqamlashtirish orqali 
xavflarni minimallashtiradi. O‘zbekiston amaliyoti ham sohada ilg‘or texnologiyalarni tatbiq etish natijasida 
qishloq xo‘jaligi mahsulotlari hajmi va rentabelligi yildan yilga ortib borayotganini ko‘rsatmoqda.

Shu bilan birga, samarali boshqaruvni ta’minlash va raqobatbardoshlikni saqlab qolish uchun fermerlar 
hamda qishloq xo‘jaligi korxonalari raqamli texnologiyalarni chuqur o‘zlashtirishlari, sun’iy yo‘ldosh tasvirlari, 
yuqori texnologiyali sensorlar va monitoring tizimlaridan faol foydalanishlari zarur. Tadqiqot natijalari shuni 
tasdiqlaydiki, ekologik ma’lumotlar oqimi va raqamli axborot tizimlarini to‘liq joriy etish qishloq xo‘jaligi 
sohasining barqaror rivojlanishini ta’minlash, samaradorlikni oshirish va mamlakat oziq-ovqat xavfsizligini 
mustahkamlashning asosiy omillaridan biri hisoblanadi.

Shu bois, raqamli texnologiyalarni keng qo‘llash, ilmiy yutuqlar va innovatsion yechimlarni amaliyotga 
tatbiq etish orqali O‘zbekiston qishloq xo‘jaligi sohasi nafaqat ichki bozorda, balki global miqyosda ham 
raqobatbardosh bo‘lishi mumkin.

